
18 Johr Felsekerb

Ihr liewe Leit un Kerwegäschd,
e Johr is rum un mir han werre Kerwefäschd.
Gefräd hammer uns un sin all gut druff,
un hans gepackt mit unserm schäne Strauß die Fels enuff!

Wenne mer gefrod hat, kemm is ebbes gefall in.
ich wes net wieso, ihr wolle all net in mei schäni Redd enin.

Drumm hanner gesah, es war nix los,
un ich han iwwerled :“Was mache mern blos?“
Doch jetzt kann ichs sahn, ich werrs eich verrode, 
mir han in Nerremohr schon e paar Chaote!

Es is wies is un bleibt a net aus,
e Macke find mer an manchem Kopp oder aneme manche Haus.
Ihr kenne gespannt sind uf das was kommt,
zuersch spielt die Musik, mei Redd die folgt prompt!

-Musik
-Straußbuwe

Ich wäs jo net ob ihrs ah wisse,
awer unser Felsekerb dut in dem Johr e besonnerie Fahn hisse.
18 Johr isse in dem Johr schon alt,
aber wie ich fin, hat se sich gut gehall.
Ich men, wenn mer die jung un frisch Straußjugend betracht,
dät doch kenner glawe das die Felsekerb sowas schon 18 Johr lang hat.
In Berlin stehe außerdem grad die wahle an,
awer mir in Nerremohr han do jo wenich interesse dran.
Unser Straußjugend hat nämlich schun gewählt,
un zwar, das mer von de Felsekerb noch viel Johr verzehlt.

-Musik
-Straußbuwe

Aber jetzt Schluss mit dem tobabo,
feiere kenne ner noh de Redd noch genung!
Awer vorher verzehl ich noch e bissje aussem Nähkäschtche,
ah das, was garantiert manche Ureinwohner vom Dorf noch net e mol wisse.

Es Eva war mit seim Prinz noh Kärschmohr gezoh so gäre,
das musst naderlich ah glei gefeiert werre.
Hat sichs iwerled mit seine Määd uf de Derkemer Wärschtmarkt se gehe,
seim liebschde wollts naderlich ah was mitbringe, das is jo ah ganz schää.
Was besonneres sollts ah sin, wenn er schon dehäm bleiwe muss,
is jo klar, das do de Olli noch nix von seim Glick hat gewusst.

Isses uf die Idee komm, e Namensschild dät em bestimmt gefalle,
das kennts em jo dann ganz Stolz vor sei Nas hie halle.
Jedoch kam dann die Frage uf, 
obs liewer Olli oder doch Oliver drufschreiwe losst?
Doch Oliver isses wor, es hat sichs so gut iwerled,
awer gedanke über die Grammatik gemach hat sichs nie.
Häm komm isses dann, stolz wie Oskar,
nur schad, das de Olli garnet do war.

Uf emol guggts ufs Schild un es war e Desaster, 
Oliver mit zwä LL hat uf dem Schild gestann,
was e Blamage!

Awer kä Angsch, liewie Eva,
wer kennt das net,
mit de Rosa-Rot Brill uf de Nas un dann ah noch im Umzugsstress,
bei solche Faktore denkt sichs halt e bissje schlecht.
Ich wäs es genau, de Olli siehts bestimmt genau so,
de Wille zählt un der war uf jede Fall do.
Doch nur nomol fer die Zukunft, un das sowas nimie bassiert,
Nur Olli werd mit zwä LL verziert.

-Straußbuwe

Das Johr war jo de Winder viel zu lang,
das wurd ah so manchem Innwohner zum schwere Gang.
De Walder aus de Luitpoldstroß,
hat misse unbedingt krawelle ufs Dach enuff.
Mit dene Solaranlage hat mer im Winder halt nur huddel,
also hatter sich das Probläm misse genauer angugge.

Warer dann bei bestimmt -10°C ufs Dach gekrawwelt,
nur die Lääder hat das wolle net so mitmache.
Er war so in seim Element ufem Dach,
uf emol hats awer Rutsch gemach.
Statt gelehnt am Dach, hat die Lääder dann geläh unne im Schnee,
de Walter fand das dann awer garnimie so schää.
Geruf hatter awer kenner hat ne gehert,
ei es is jo ah nix los im Derf, hatter dann gemerkt.
Uffem Dach hatter gehockt der Arm Kerl,
bestimmt e halb Stunn un es war kä Mensch noh un bei.

Dann awer kam die Rettung endlich,
de liewe Nochber hat ne gesieh un war ganz ferdisch.
Weil de Walter war mitlerweile vom Schnee ganz weiß,
un an seiner Nas hat schun faschd gehung e Zappe Eis.
Die Lääder hat de Nochber schnell dran gelehnt ans Dach,
un de Walter hat sich schnell wider enunner gemach.

Awer Walter, noch e guter Rat,
damit net nomol dodevon es ganz Derf erfahrt.
Guggsche das bissje mehr los is im Derf,
dann wäsche ah das de wieder schneller vum Dach enunner derfsch. 
Fer de Walter spielt die Musik jetzt noch enner,
damit er nächst Johr es Dach enuff kann wie kenner.

-Musik
-Straußbuwe

De Walter war awer net de änzischt der leide musst denne Winder,
noch mehr Leit wurde durch Schnee un Eis gehinnerd.
Wigands Alice aus Kärschmohr wollts schnell hinner sich bringe,
un is mim BMW fert gefahr fer se erledische noch e paar Dinge.
Parkt sei Auto schä grad vorm Geschäft,
wär do awer nur die Vergesslichkät net gewäst.
Die Handbrems aseziehe hats vergess,
im Alter is ma halt öfter mol gestresst.

Fertgerollt uf dem glatte Bode is das gute gefährt,
es Alice wusst net so recht was do grad bassert.
Jedie Hilfe von de Verkäufer kam do se spät,
do isses nämlich schun fertgerollt, das schäne Gerät.
Schneller wies gugge konnt isser an e anneres Auto dran gerollt,
zu allem läd hat es Alice noch, leider ohne Erfolg dorum gescholl.
In de Autodeer war e großie Beul,
do ware sogar die Inkäuf verscholl.
Awer das ganze gejammer hat nix genitzt,
wenn die Deer schun ganz verbeult is.

Es Alice is dann schnell häm gefahr,
de Schade hat zum Glick die Versicherung bezahlt.
Liewie Alice, noch e guter Rat zum Schluss,
ah wenn de nimie so gut bisch in Schuss.
Vergesslichkät kommt mim Alter dezu,
doch vergess die Handbrems nimie so im nu.
Viel Ärger wär der do erspart blib,
un dei BMW hätt ah net so gelitt.
Die Kappell spielt fers Alice noch e klännes Lied,
damits nächste Winder hat e bissje mehr glick.

-Musik
-Straußbuwe

Bei manch annere Inwohner im Derf,
gehen annere gefährte mit sich derch.
Bei Maues Karl haut wies vum Zufall gewollt is,
sei Pferd ab, un zwar mit odrdentlich PS.

Das Vieh is gerennt iwwer die Stroß,
do war die ufreschung in de Nochberschaft ganz schä groß.
Hinne nunner Richtung Friedhofstroß isses gerennt,
weils jo jetzt ah kä Zaun me von seiner Freiheit trennt.

De Werner wurd glei dodriwer informiert,
is denne Gaul suche gang awer das lief net wie geschmiert.
Er konnt das Pferd efach nirgendswo finne,
un ihm war klar: Das Spiel konnt er net gewinne!
Bis uf emol die ganz Stroß devon mitkriet hat,
un vorm Werner seiner Deer spallier gestann hat.

No langem hin un her hanse de Gaul endlich griet,
bevor es Derf noch in Gefahr wär geriet.
Ah wenn Nerremohr e Tierliewes Derf is,
hat ma doch schon Ansch vor soeme Pferdegebiss.
Liewer Karl, e klännes anliege han ich an dich,
wie wärs fer dei Pferd e neies Zaungerischt?
Denk emol gut dodriwer no,
sonsch hammer uf emol im Derf noch öfter so e Pferdeshow.
Noch e klännes Stick hat die Musik fer de Karl,
ich bin mer sicher, das dät ah deim Pferd gefall.

-Musik
-Straußbuwe

Von de Straußbuwesitzunge will ich eich ah noch bissje verzehle,
ich hoff ich du demit jetzt kem zu nah träte.
Öfter no de Sitzung gehe manche die noch net han genung,
ab ins Sportheim noh Schrollbach fer de ä oder annere trunk.
Ah es Schanna war emol debei unner denne Leit,
es wollt zu späterer Stunn ins Sportheim, am liebschde glei.
Ich will jetzt net sahn das es war grad noch so nüchtern,
simmer ehrlich, es war do alles annere als schüchtern.

Mim Bechere gings dann im  Sportheim weider,
Bei aller freud, awer ma kann sahn leider!
Gelacht wor is an dem Owend viel,
man kann schun sahn, es war Saufe mit Stil.
Doch es Niveau sank als em Schanna kam die Idee,
ich setz mich emol uf de Tisch dohie.
Im net ganz nüchterne Kopp,
hat sichs gequält uf die Dischkant enuff.
Uf emol hats es getroff wie de Blitz,
unnerm Disch hats geläh statt owe druff gesitzt.

Die Schmerze hats in dem Kopp kaum gemerkt,
es ganz Sportheim hats awer als peinlich vermerkt.
Gekrisch hanse all vor lauter lache,
un es Schanna hat sich gedenkt: was soll ich dann jetzt mache?
Schnell hat sichs gestellt wieder uf sei Bää,
der Anblick war fer se lache zu schää.
Was sich hat zum Schluss als net mol so falsch erwies,
de Stuhl is schon sicherer un ma hat ah ufem Bode die Fieß.

Awer kä angscht Schanna, das brauch dir net peinlich sinn,
ins Sportheim kannsche jo trotzdem immer wieder nin.
Außerdem bische ah net es änzischt dem sowas bassert,
öfter kanns vorkomme das mol jemand sei gleichgewicht verlehrt.
Awer es nächste mol wärs doch schon besser,
wenn de dätsch e bissje wenischer Bechern.
Dann duts der beim nächste mol ah net so weh,
un brausch dann beim nächste mol net so frieh häm gehe.
Ufs Schanna spielt jetzt die Musik un mir trinke all e Schluck Bier,
in der hoffnung das heit kemm es selbe unglick bassiert.

-Musik
Straußbuwe 

Awer ah annere Bewohner vum Derf, 
han gebrung so mancher Scherz.
Thume Lisje hat sich zu seim Geburtstag gewünscht so sehr,
viel Geschenke un e Kart fer de Hansi Hinterseher glei hinnerher.
Gefräht hat sich's un konnts kaum noch arwarte,
hat sich schun gesieh ufem Konzert fer em Hansi zuselache.
Die Zeit bis zum Konzert ging net schnell genung rum,
un endlich is dann de große Taah ah komm.

Awer net das es Lisje wär allä ufs Konzert gang,
es Karola un sei Mann han ich ah noch an sei Ferse gehang. 
Da awer de Bus fer zum Hansi erst vun Landstuhl aus is gefahr,
hats Karola gesah das äs es Lisje noch in sei Auto eninlad.
De Plan war so ah ganz gut durchdacht,
hätt es Lisje nur net so e falscher Fähler gemach.

Anstatt es hat brav dehäm gewart,
bis es Karola es abhole fahrt.
Awer net weit genung hats gedenkt in seiner ufreschung,
un wollt noch e bissje was mache fer die beweschung.
Entgehe wollts em Karola an de Stroß laafe,
also isses vor gang bis bei Maschde.
An de Stroß hats gestann un ewich gewart,
guggt uf die Uhr un denkt sich „ei so war das awer net abgemach“.
Wo fahre dann die erum fer bei mich ans Haus,
die misse doch an mir vorbeifahre, ich siehs komme, das do geht net gut aus.

Noh langem Warte war de Bus in Landstuhl naderlich schun fert,
fers Lisje war der Blick uf die Uhr dann doch schun hert.
Häm isses gelof un traurich wars wie noch nie,
un hat sich als gedenkt: wo issen es Karola dann gefahr hie?
Die Nacht konnts naderlich kaum schlofe,
un konnts net abwarte es Karola am nächste Taah anserufe.

Ufgereschd wählts am nächste Taah die Nummer,
am Telefon war es Lisje dann voller Kummer.
Gefroht hats Lisje wo es Karola is dann gefahr entlang,
Sahts Karola: ei durch die Schulstroß entlang dem Hang.
Es Karola hat die welt nimie verstann,
un gefroht hats: wo hasch dann du gestann?
Ei beim Maschd unne war dann die Antwort,
das war naderlich dann net am ausgemachte Ort.

Ufgereschd hat sich es Lisje wie verrickt,
es hot awer ah am dem Taah echt kä Glick.
Awer kä angschd Lisje, wer von uns kennt das net,
vor soeme Konzert hätt doch kenner meh klar denke gekennt.
Awer fers nächste mol, liewes Lisje,
bleibsche liewer am ausgemachte Treffpunkt sitze.
Do kannsche der dann ah sicher sin,
das de kommsch uf es Konzert rechtzeitig enin.
Die Musik spielt fer dich jetzt noch e klännes Lied,
damit de bisch fers nächste Konzert schun geiebt.

-Musik
-Straußbuwe

Peinliche Sache sin awer net nur passert em Lisje,
ah annere Inwohner han sich blamiert un net nur e bissje.
Oktoberfeschd in Ramschde war angesah,
do han se misse hie, die Nerremohrer Määde-Schaar.
Unner annerem war ah es Birgit debei,
samt Bayrischer Montur gings ah los glei.
Extra hats flache Schuh angezoh,
ma wäs jo net wie's werd mit dem Alkohol.

Witzisch gemach han se sich all üwers Mareike,
wie das an dem Owend nur kann hohe Schuh leide.
Von dem Feschd konnt se awer nix ufhalle,
noch net emol vun de Hohe Schuh die Schnalle.
Net schnell genug sin se komm noh Ramschde,
Also wollte schnell zuerschd ins Bierzelt die meischde.
Ä Maß nohm annere ganz schä schnell wurd gekippt,
die Anzahl von de Schoppe hat do kenner meh geblickt.

Die Zeit is dann ah schnell gang rum,
un ausem Zelt sin se geloff ganz krum.
Mim Sammeltaxie sin se dann liewer gefahr häm,
Wäs Gott ob se so de Weg gefunn hätte allä.
Die Feierwehr in Nerremohr werd em Birgit noch ewich in Erinnerung bleiwe,
dert hats misse dann ganz besonersch leide.
E Sportlischer Sprung hats wolle mache aussem Bussje raus,
Un ritscht glatt uf dem Bordstä dert aus.
Un wie es Schicksaal hats gewollt,
hat sichs ah ordentliche verletzunge gehol.
Schnell han se es Birgit gefahr zum Arzt,
der hat glei gesah:“Das is meh wie nur e kläner Knacks“.

Schnell han se gewisst was Sache is,
De ä Fuß war verstaucht un de anner glei gebroch gewäst.
Fers nächste Oktoberfeschd in dem Johr Birgit,
hoff ich du hasch ah mit Flache Schuh e bissje mehr Glick.
E klännes Lied spielt die Musik jetzt noch fer dich,
damits dich beim nächsde mol net ganz so schlimm erwischd.

-Musik
-Straußbuwe

Es soll im nächste Johr ah noch laafe,
drum du ich eich mei Redd ah glei noch verkaafe.
E klänni Spend fer unser Leid,
das ah im nächste Johr e Strauß steht bereit.

-Straußbuwe

Die Tradition besagt, un so solls ah sinn,
de Kerwestrauß gehert in die Redd enin!
„Wo du hängsch, do werd net nass,
kommsch du zum Insatz, han mir Spaß!
Ich geb dir de Name: Kerwestrauß,
du bleibsch jetzt e Johr hänge dojaus!“

Als Moses durch die Wüste ging,
er einen Tropfen Wasser fing.
Noch größer ist das Wunder hier,
man ruft:“Harry“ und es kommt Bier!
Im Namen des Bieres, des Weines und des Schnapses
-Prost!

-Musik
-Straußbuwe

Ich der mich ah bei eich bedange,
dass ihr an meine Ohre hange.
Ich wünsch eich noch e schäni Zeit,
mir mache uns jetzt fer die drei erschde bereit.

Doch vorher noch e besonnerer Dank an bestimmte Persone,
die uns jedes Johr uf  bestimmtie Art belohne.

Bauer's Sascha, an dich geht e Danke von uns ganz besonnersch,
weil du schun all die Johre unser Strauß durchs Derf gefahr hasch.
Mir hoffe dass das ah in Zukunft so bleibt,
weil mir kenne sunch kenner dem sei Buldog so gut leit.

An glei e ganzer Verein geht de anner Dank,
un zwar an die Werkvollkappell, die all hocke dert owe newer de Bank.
Wie ihr all spielt die 3 Erschde kenner so gut,
do hat mer beim Tanze ah glei viel mehr Mut.
Ich hoff ihr bleiwe uns treu ah weiterhie,
dann is uns ah weiterer Erfolg gegönnt bis in die Zukunft hie.

Komm is nun ah schun es End vun meiner Redd,
Awer es is noch lang ke Zeit fer se gehe ins Bett.
Bleiwe doch all noch e bissje hier,
bei gudem Esse un noch e paar Bier!

Ende


